
Talba


MINUTI

[bookmark: _Hlk42497542]Il-Minuti tal-Laqgħat Nri 14 u 15 li saru nhar l-Erbgħa, 17 ta’ Ġunju u nhar l-Erbgħa, 1 ta’ Lulju 2020 ġew ikkonfermati.

RENDIKONT TAL-OPERAT TAL-MEKKANIŻMU U TAL-FAĊILITÀ GĦALL-ISTABILITÀ FINANZJARJA EWROPEA GĦAS-SENA 2019. PREŻENTAZZJONI MIS-SUR ALFRED CAMILLERI, SEGRETARJU PERMANENTI FIL-MINISTERU GĦALL-FINANZI

IĊ-CHAIRPERSON (Onor. JeanClaude Micallef): Sinjuri nagħtikom merħba għal din il-laqgħa tal-Kumitat Permanenti dwar l-Affarijiet Ekonomiċi u Finanzjarji. L-ewwel item fuq l-aġenda tagħna huwa rendikont tal-operat tal-mekkaniżmu u tal-faċilità għall-istabilità finanzjarja Ewropea għas-sena 2019. Din il-preżentazzjoni se ssir mis-Sur Alfred Camilleri, Segretarju Permanenti fil-Ministru għall-Finanzi. It-tieni item huwa l-approvazzjoni tar-rapport “L-Impatti Ekonomiċi u Rakkmandazzjonijiet Post-COVID-19” maħruġ mill-Kumitat Permanenti dwar l-Affarijiet Ekonomiċi u Finanzjarji. Se nqassmu wkoll lill-Membri biex wieħed ikollu l-ħin tiegħu sabiex jixtarru u mbagħad jiġi ppreżentat quddiem il-Kamra tad-Deputati bi qbil bejn il-Membri kollha li jifformaw parti minn dan il-Kumitat. 

Għaldaqstant issa nistieden lis-Segretarju Permanenti fi ħdan il-Ministeru għall-Finanzi sabiex jagħtina l-preżentazzjoni tiegħu.  

IS-SUR ALFRED CAMILLERI (Segretarju Permanenti fil-Ministeru għall-Finanzi):    Sur President, li se nipprova nagħmel illum hawnhekk hu li se nitkellmu ftit fuq ir-rapport tal-ESM, li huwa l-mekkaniżmu għall-istabilità monetarja taż-żona tal-ewro, għas-sena 2019. Ftit tal-ġimgħat ilu ppreżentajna lil dan il-Kumitat l-istess rapport għas-sena 2018 u għalhekk illum se nipprova nelimina kemm jista’ jkun l-overlap li jista’ jkun hemm għax ovvjament hawnhekk qed nitkellmu fuq l-istess istituzzjoni, u se nikkonċentra fuq l-iżviluppi li kien hemm. U l-iktar importanti hawnhekk kienu l-iżviluppi istituzzjonali għall-mekkaniżmu matul l-2019 li se jkomplu għaddejjin. Imbagħad aktar ‘il quddiem nispjega l-probabilità li fil-futur qarib il-Parlament se jintalab japprova l-emendi għat-trattat tal-ESM. Allura hawnhekk irridu nibdew billi nillinkjaw xi ftit jew wisq il-qagħda ekonomika fl-2019.   

Fl-2019 l-ekonomija, anke fiż-żona tal-ewro, bdiet tmajna xi ftit u kien hemm slow down. U filwaqt li fl-2018 il-medja tat-tkabbir ekonomiku kienet ta’ 1.9%, fl-2019 il-medja kienet ta’ 1.2%. L-istess fl-inflazzjoni fejn dan kien relattivament baxx u kien fil-livelli ta’ 1.2%, u allura hemmhekk anke l-bilanċi tal-gvernijiet bdew jiddeterjoraw u beda jerġa’ jitwessa’ l-iżbilanċ fil-finanzi pubbliċi minħabba li kellek ekonomija aktar kajmana. Imma mbagħad kif tafu qalbet is-sena u aktar kmieni din is-sena kellna l-impatt tal-pandemija fejn allura x-xenarju nbidel b’mod sostanzjali. Dak li kien biex ngħid hekk tkabbir ekonomiku kajman issa nbidel fi tnaqqis ta’ tkabbir ekonomiku. Ir-rati tal-imgħaxx li bdew jissellfu l-gvernijiet, speċjalment dawk li l-aktar għandhom problemi fil-finanzi pubbliċi, reġa’ beda jitwessa’ u allura hemmhekk kien hemm bżonn tal-interventi. L-ECB reġa’ beda jintervjeni b’mod sostanzjali fl-ekonomija biex isostni l-ekonomiji Ewropej. Fil-fatt anke fuq livell Ewropew inħolqu diversi mekkaniżmi.  

Waħda minnhom kienet min-naħa tal-EIB li huwa l-European Investment Bank, li ħoloq dak li ngħidulu l-Pan European Guarantee Fund għall-SMEs. Dan il-fond se jaħdem fuq bażi ta’ garanziji, jiġifieri l-istati membri se jagħtu garanziji u fil-każ tal-EIB is-sehem tagħna huwa ta’ ftit inqas minn €12.3 miljuni. Fil-fatt hemm żewġ abbozzi ta’ liġijiet, wieħed tal-EIB u l-ieħor tax-SURE. Il-Kummissjoni ħarġet bil-programm tagħha biex issostni l-qasam tax-xogħol u l-iskop tax-SURE huwa li jgħin fl-interventi ta’ infiq li huma meħtieġa sabiex il-gvernijiet jintervjenu u jsostnu l-kumpaniji, l-ekonomija u x-xogħol. U hemmhekk hemm garanzija oħra li trid tingħata mill-Istat Malti ta’ €3.1 miljun. Fil-każ tal-EIB u fil-każ tax-SURE hemm żewġ abbozzi ta’ liġijiet li diġà sar l-Ewwel Qari tagħhom, u eventwalment dawn se jawtorizzaw lill-Gvern Malti jsostni dawn iż-żewġ fondi biex isostni l-ekonomija fid-diversi pajjiżi Ewropej.  

Imbagħad hemm it-tielet fond li huwa dak proprju tal-ESM, li huwa l-Pandemic Crisis Support, fejn bażikament l-ESM tagħti self lill-pajjiżi membri li jista’ jkun sa 2% ta’ dak li jipproduċi l-pajjiż. Il-benchmark hija s-sena 2019. Issa min japplika jsirlu assessment bażiku mill-istituzzjonijiet Ewropej u jingħata dan is-self b’rati relattivament baxxi. Jekk mhux sejjer żball ir-rata hija ta’ xi 0.2%, jiġifieri rati baxxi ħafna. Għalkemm dan huwa miftuħ għal kulħadd biex ineħħu l-istigma u l-labelling ... Ma rridux ninsew li l-ESM huwa mekkaniżmu li jinħoloq biex jiġġieled il-kriżijiet u l-inkwiet fil-pajjiżi. Issa kif ngħidu bil-Malti “Ma’ min rajtek xebbaħtek”. Għalhekk dak li jkun ma tantx ikun jixtieq jieħu dan is-self. Dan il-fond huwa miftuħ għal kulħadd imma s’issa ma jidhirx li hemm wisq interess fih. Imma fejn jidħol ix-SURE hemm interess sostanzjali u l-istess fejn jidħol il-fond ta’ garanzija tal-EIB. Fuq dawn it-tnejn l-affarijiet mexjin sew. 

L-ESM qiegħda tissellef dejjem biex tislef. L-ESM għandha wkoll il-kapital tagħha, li huwa kapital sostanzjali. Aħna wkoll ikkontribwixxejna madwar €58 miljun għalih imma ovvjament, l-ESM, ħafna mill-flus tagħha qiegħda tissellifhom. Fil-fatt matul is-sena li għaddiet l-ESM issellfet €29.8 biljuni, ħafna minnhom għall-ESM u l-kumplament għall- EFSF li hija l-European Financial Stability Facility u li bażikament kienet il-predeċessur tal-ESM. Din illum għadha qiegħda sservi dak is-self li kienet tat qabel ma nħolqot l-ESM imma mhijiex attiva imma għadha tagħtina l-legacy tal-activities li għandha sservi sal-lum. Fl-2019 minkejja r-rati baxxi l-ESM xorta għamlet profitt ta’ €290 miljun, li kien ftit aktar mis-sena ta’ qabel. L-EFSF għamlet ukoll profitt żgħir bil-margins li bih tissellef u li bih tislef. Ma rridux ninsew li l-ESM hija AAA rated u għandha the highest ratings u allura tissellef ħafna b’rati tajbin. Hemmhekk għandkom ukoll snap shot żgħira tal-key financials tal-ESM, kemm min-naħa tad-dħul kif ukoll min-naħa tal-ħruġ. 

Li kien hemm interessanti ħafna matul is-sena li għaddiet, apparti l-attivitajiet normali tal-ESM, kien dak li ngħidulu l-iżvilupp istituzzjonali tal-organizzazzjoni. Din hija istituzzjoni finanzjarjament soda ħafna għaliex għandha l-pajjiżi membri fiż-żona tal-ewro kollha warajha li qed jagħtuha l-backing tagħhom. Fuq livell Ewropew kien hemm diversi żviluppi, speċjalment fejn tidħol il-banking union. Issa x’inhi l-issue prinċipali tal-banking union? Hemmhekk għandek ir-regolamentazzjoni tal-banek Ewropej. Issa meta inti qiegħed tagħmel unjoni qisek dieħel fiż-żwieġ u allura dieħel għat-tajjeb u għall-ħażin. Mela bdejna bis-supervision, ħafna minnu jmur għand l-ECB u l-ECB illum għandha an over arching view tal-banek li qegħdin fiż-żona ewro. Imbagħad fejn jidħlu kriżijiet bankarji għandek is-Single Resolution Fund. Issa dan il-fond minn fejn qiegħed iġibhom il-flus? 

Is-Single Resolution Fund qed iġib il-flus mill-kontribuzzjonijiet li l-banek jagħmlu lejh. Issa nħass il-bżonn li jkun hemm back stop, jiġifieri cushion. Mela inti għandek il-fond li huwa l-EU imma dejjem inħass il-bżonn li jekk tinqala’ xi kriżi kbira dan il-fond kienx se jservi jew le. Fil-qasam finanzjarju l-iktar ħaġa importanti hija ċ-ċertezza u l-fiduċja. Jekk m’għandekx iċ-ċertezza u l-fiduċja ... U fil-qasam finanzjarju dejjem kien hemm dan id-dubju, speċjalment fejn jidħol dan il-fond għax filwaqt li l-kontribuzzjonijiet qegħdin hemm u dan il-fond qiegħed jinbena biċċa biċċa, dejjem kien hemm l-issue ta’ jekk hux se nħalltu u naqsmu kollox flimkien jew le! Dik li jgħidulha mutualisation u allura nħolqu ammonti ta’ garzelli. Xi jfisser dan? Mela dak li qed jikkontribwixxu l-banek tagħna qed imur fil-garzella Maltija u dak li qed jikkontribwixxu l-banek Ġermaniżi qed imur fil-garzella Ġermaniża. X’inhu l-għan tiegħu?  

Il-premessa hi li inti għandek banek li jridu jnaddfu, speċjalment fejn jidħlu dawn in-non-performing loans. Dawn x’inhuma? Dan huwa self li jkunu taw il-banek u li jkunu fid-dubju kemm se jeħduhom lura. Dawn jiġu monitored mill-qrib. Anke fis-sistema nazzjonali joħorġu indikaturi b’mod regolari biex jaraw kemm il-banek tagħna għandhom non-performing loans. Ħaddieħor kemm għandu non-performing loans?  Hemm pajjiżi li għandhom diversi non-performing loans u allura l-biża’ ta’ ħafna hi li jekk se jiżżewġu se jkun ifisser li jekk għandek bank kbir li llum diġà jidher li għandu l-problemi, meta se nidħlu bi sħab flimkien, dawk il-problemi se nispiċċa nġorrhom jien ukoll?! Kien għalhekk li nħoloq dan il-fond b’diversi garzelli. S’issa l-fond mhux qiegħed iħallat u jaqsam u allura għandek il-kontribuzzjonijiet nazzjonali u jekk jinqala’ xi nkwiet f’pajjiż, l-ewwel ma jmorru hu għall-fond ta’ dak il-pajjiż.  

Issa nħass li jkun hemm cushion, fall back position, għal dan il-fond. U l-ESM, li hija istituzzjoni soda finanzjarjament, issa li l-kriżi li kien hemm fl-2008 u fl-2009 battiet, u llum m’hemm l-ebda pajjiż li qiegħed fi programm ekonomiku u finanzjarju, din bażikament iddaħħlet mill-pajjiżi membri. Kien hemm diskussjonijiet tremendi u twal fuq livell tekniku u fuq livell politiku imma kien hemm qbil li l-ESM isservi bħala back stop għal dan is-Single Resolution Fund. Dan il-back stop ifisser li jekk ikun hemm bżonn l-ESM se tkun qiegħda tiggarantixxi s-somma ta’ €68 biljun lil dan il-fond. Ovvjament din hija somma sostanzjali. Din ġiet maqbula u hija parti mill-għodda tal-ESM, u meta eventwalment fix-xhur li ġejjin it-trattat tal-ESM jgħaddi għar-ratifikazzjoni u allura għall-approvazzjoni tal-Parlamenti tad-diversi membri stati, dan ikun jista’ jidħol fis-seħħ. 

Żvilupp ieħor importanti li kien hemm fejn tidħol l-ESM hija meta ddaħħlu diversi credit lines sabiex jilqgħu għall-ħteġijiet li jkun hemm bżonn. L-IMF għandha diversi għodod. Ma rridux ninsew li l-ESM mhijiex qiegħda tissostitwixxi l-IMF għax il-pajjiżi membri fiż-żona tal-ewro kollha huma membri tal-IMF u kollha għadhom hemm u hemmhekk se jibqgħu. Imma l-ESM hija kumplimentari bil-kbir u hija dik l-istituzzjoni li sservi bħala l-ewwel bieb li l-pajjiżi membri fiż-żona ewro jħabbtu f’każ ta’ bżonn. Issa hemmhekk inħolqu żewġ mekkaniżmi ġodda li huma f’forma ta’ credit lines. Min ikollu l-inkwiet ħafna drabi l-aċċess huwa aktar importanti għalih milli jissellef. Il-mument li inti għandek garanzija li meta se tiġi bżonn l-għajnuna se ssib ... Dan huwa l-istess bħal meta fuq livell individwali nfaddlu xi ħaġa. Inti għalfejn tfaddal? Tfaddal biex fil-mument tal-bżonn ikollok fuqxiex iddur. Issa minn dawn il-credit lines insibu tnejn; wieħed precautionary u wieħed enhanced. Dawn huma żewġ għodod li jinħassu li huma importanti ħafna. 

F’dan il-każ japplikaw għal meta pajjiż isofri minn xokk ekonomiku jew xokk finanzjarju.  Mela inti għandek pajjiż fejn l-ekonomija sejra tajjeb u l-finanzi pubbliċi mhumiex megħrqin imma ġara xi ħaġa u dak il-pajjiż spiċċa xi ftit jew wisq ... F’dak il-każ l-ESM, wara li jagħmlu l-analiżi tagħhom ... X’inhi din l-analiżi? Bażikament inti għandek is-sitwazzjoni ekonomika ta’ qabel ix-xokk li ma kenitx waħda ħażina. Issa jekk pajjiż għaddej minn kriżi ma jmux għall-PCCL imma se jmur għall-programm. Imbagħad jekk għandek pajjiż li minħabba xokk - ġej minn fejn ġej - qed isofri minn din il-problema, allura hemmhekk japplika għall-PCCL. Dawn jaraw jekk id-dejn tal-pajjiż huwiex sostenibbli, jiġifieri jekk għandek pajjiż li d-dejn tiegħu huwa ta’ 200% ta’ dak li jipproduċi, żgur li hemmhekk il-pajjiż għandu l-problemi għax b’dak it-tip ta’ dejn il-probabilità hi - ma nistgħux niġġeneralizzaw għax hemm studji partikolari – li hemmhekk diġà għandek problema.  

Jekk għandek pajjiż li għandu żbilanċi ekonomiċi kbar fil-kont estern tiegħu ... Pereżempju aħna nimportaw kważi kollox u biex nimportaw irridu nesportaw. Aħna nħallsu għall-esportazzjoni minn dak li naqilgħu minn barra. Li kieku hemmhekk ikollok xi żbilanċ, fejn pereżempju ma tistax tlaħħaq mal-pagamenti barra għan-neċessitajiet bażiċi tiegħek, u għandek diversi pajjiżi li spiċċaw hekk, mela allura hemmhekk inti għandek żbilanċ kbir. Fil-fatt darba fis-sena l-Kummissjoni għandha mekkaniżmu li jgħidulu l-macroeconomic imbalance procedure, fejn hemmhekk għandek ruxxmata indikaturi; id-defiċit tal-Gvern, id-dejn tal-Gvern, id-dejn li għandhom il-banek, in-non-performing loans, id-djun li għandhom il-households, eċċ. Issa x’inhu l-iskop tiegħu dan? Jekk l-indikaturi tiegħek qegħdin jaqbżu t-threshold li kien maqbul, il-pajjiż jista’ jitpoġġa taħt dik li jgħidulu l-macroeconomic imbalance procedure, fejn jibagħtulek li trid tikkoreġi u tieħu l-miżuri meħtieġa. U tieħu l-miżuri mhux fuq il-finanzi biss imma anke fuq is-sistema makro ekonomika. Dawn huma t-tip ta’ kondizzjonijiet biex ikollok dan it-tip ta’ kreditu.   

Issa jekk pajjiż għandu l-fundamentals mhux ħażin imma mhux qiegħed jilħaq il-kriterji biex jieħu l-precaution credit line, hemmhekk għandu dak li jgħidulu enhanced condition, jiġifieri għandek aktar kondizzjonijiet. Hawnhekk ma rridux ninsew li kollox bil-kondizzjonijiet għax ovvjament ħadd ma jagħtik xejn għal xejn. L-iskop tal-ESM huwa li tirranġa s-sitwazzjonijiet u fejn hemm min qed ibati jittieħdu l-miżuri. Dawn it-tip ta’ programmi tal-ESM u anke tal-IMF mhumiex programmi mingħajr kondizzjonijiet. Fil-fatt il-kondizzjonijiet dejjem hemmhekk ikunu. Imma bażikament dak kien żvilupp importanti ħafna. Illum l-irwol tal-ESM fil-każ ta’ kriżijiet f’diversi pajjiżi żviluppat ukoll. S’issa l-ESM kienet qisha service provider; mela jekk pajjiż ikollu bżonn programm normalment imur japplika mal-Eurogroup u l-ministri tal-Eurogroup jiddeċiedu li jingħata l-programm. Imma l-analiżi tal-pajjiż s’issa kienet issir minn tliet istituzzjonijiet li huma l-ECB, il-Kummissjoni Ewropea u l-IMF. Jiġifieri l-IMF dejjem kienet involuta. L-ESM ma kenitx tidħol fiha imma qisha service provider. B’dan it-tibdil li kien hemm l-ESM se tibda tieħu parti attiva, mhux l-inqas pereżempju f’dak li jgħidulu d-debt sustainability analysis. X’inhu dan?   

Bażikament dan huwa studju li jbassar x’se jiġri minn pajjiż li jkun qiegħed fi kriżi u ma jiħux il-miżuri korrettorji li hemm bżonn. Kif se se jkun il-livell tad-dejn tiegħu 30 jew 50 sena oħra? Fuq hekk qegħdin nitkellmu hawnhekk. Dan jinbena fuq ħafna assumptions li jistgħu jimmaterjalizzaw imma dejjem qed nitkellmu fuq ħafna assumptions mibnijin fuq ħafna data kif ukoll fuq best of judgement tal-esperti li jkunu qegħdin jaħdmu fuqu. F’dak il-każ l-ESM ma kenitx tidħol fih mentri llum se tibda tidħol. L-ESM se tibda tidħol f’ħafna iktar koperazzjoni mal-Kummissjoni u allura anke fl-analiżi li se tibda ssir dwar il-kriżi li pajjiż li jkun qed japplika għall-għajnuna jkun għaddej minnu. U dik hija importanti.

Hawnhekk għandkom daqsxejn ta’ snap shot dwar dan il-Pandemic Crisis Support li se jintuża s-self minnu fuq affarijiet marbuta mas-saħħa. Jiġifieri hawnhekk qegħdin nitkellmu fuq health related issues u allura huma social bonds. Dan huwa self for a social objective which is health related.

ONOR. CLAUDIO GRECH: Meta jgħidu “health related” x’jifhmu biha eżatt?

IS-SUR ALFRED CAMILLERI: In-nefqa li pajjiż għamel fuq il-pandemija.

ONOR. CLAUDIO GRECH: Jiġifieri fuq ventilators, maskli, eċċ.?

IS-SUR ALFRED CAMILLERI: Eżatt fuq dawk l-affarijiet.   

ONOR. EDWARD SCICLUNA: Jekk mhux sejjer żball anke fuq riċerka dwar il-vaċċin, speċjalment għall-pajjiżi l-kbar.   

IS-SUR ALFRED CAMILLERI: Jekk immorru għall-islide preċedenti għandkom taraw il-Collective Action Clauses (CACs), li qegħdin hemm għal każijiet fejn pajjiż ikollu kriżi. Hemm pajjiżi li jkunu fi kriżi li jkollhom jagħmlu debt restructuring, fejn allura ħafna drabi, min ikun sellef jitlef parti minn dak is-self. Hawnhekk għandna esperjenzi bħal tal-Arġentina li kulħadd jiftakarhom. Hemmhekk essenzjalment l-investituri jkunu jridu jivvotaw fuq il-proposta. Min se jagħmel id-debt restructuring se jgħidlek li inti sliftu €100 imma hu jista’ jagħtik lura €50. U inti taċċetta dawk il-€50. Dan irid isir bi qbil. S’issa dawn il-collective action clauses dejjem kienu double limbed. Ħalli nispjegalkom x’inhi din. 

S’issa kienet li f’sena gvern, hu min hu, joħroġ pereżempju 4 jew 5 bond issues. Jekk isir restructuring ta’ dawk il-bonds irid ikun hemm maġġoranza ta’ dawk li pparteċipaw fuq kull bond u maġġoranza tal-bond holders kollha għal dik is-sena. Mela jrid ikollok double majority. Issa bil-CACs, bis-single limb, jistgħu jaqbdu l-bond holders kollha biex jivvotaw u jekk iġibu maġġoranza l-proposta tgħaddi. Din iktar faċli. Din l-esperjenza hija marbuta wkoll ma’ dak li ġara fl-Arġentina għax hemmhekk kien hemm diversi bond holders - kien hemm ukoll f’Ċipru - fejn l-investituri kienu ħadu lill-gvern il-qorti ... Din hija xi ħaġa kumplessa ħafna.

IĊ-CHAIRPERSON: U r-raġuni li għamluha kien to bypass id-double limb u allura ssir aktar faċli.

IS-SUR ALFRED CAMILLERI: Id-double limb titlaq u allura tiġi aktar faċli biex inti tilħaq l-għanijiet tiegħek u tagħmel l-istrutturar. Din hija x-shareholding, li fil-każ tagħna dejjem tkun qisu ta’ 0.1 jew €58.5 miljuni.    

ONOR. EDWARD SCICLUNA: Din kienet mudell ta’ wieħed Amerikan espert, fejn meta jkollok super majority, bħalma qed jgħid is-Sur Camilleri, ma jħallux lil xi ħadd milli jipprova jżomm l-affarijiet lura. Din qisha l-istess ħaġa bħal tal-wirt, fejn jekk ikun hemm xi ħadd li ma jridx jiffirma, l-oħrajn jistgħu jmexxu xorta waħda. L-istructuring tad-djun u dan kollu jsir jekk ikun hemm ... Mela għandek din il-famuża single limb collective action clause li permezz tagħha, jekk ikollok super majority tkun tista’ tmexxi.  

IS-SUR ALFRED CAMILLERI: Inti f’dawn il-każijiet jidħlu l-ispekulaturi wkoll, fejn allura jiġi spekulatur fuqek u jgħidlek biex ma taċċettax li tieħu 50% għax hu lest li jagħtik bis-70% għall-argument u mbagħad jieħu l-ġlieda fuqu! U minn hemm imbagħad jagħmel kemxa! Issa aħna għandna membru minn tagħna li qiegħed fuq il-bord tal-awdituri tal-ESM u jkun by rotation. Min-naħa tagħhom dawn jagħmlu diversi audits. Li kien hemm interessanti din is-sena hu li l-ESM mhijiex qiegħda titħabat mal-pajjiżi li qegħdin fi kriżi imma qiegħda tevalwa l-programmi li għamlet. Allura twaqqaf grupp li jħares lejn il-programmi fil-Greċja u f’pajjiżi oħra biex jevalwawhom ħalli jaraw x’ħadem u ma ħadimx. Wieħed ma jridx jinsa li meta tħares lura bil-kalma kollha is one thing imma meta għandek pajjiż li qiegħed fi kriżi u wasal litteralment fix-xifer ... L-ewwelnett naħseb irrepetejtha kemm-il darba li ħadd ma jmur għand l-ESM b’saqajh! Jien naħseb li kollha rajthom ġejjin u m’hemm l-ebda ministru li jgħir għall-ministru tal-finanzi li jkollu jmur bl-ittra għand l-ESM u jissoġġetta ruħu għal dik id-diskussjoni u li jaffronta l-programm tal-ESM u dak li jiġi wara! M’hemm l-ebda ministru li jgħir għal dawn it-tip ta’ ministri għax hija biċċa iebsa. Jiġifieri ħadd ma mar b’saqajh hemmhekk.    

It-tieni għandek il-problema li meta qed ikollok ħafna minn dawn il-miżuri u programmi n-nies mhux se jċapċpulek għalihom għax se jolqtu lilhom direttament. Jekk għandek in-nies li qed jitilfu l-impjiegi, jekk għandek tnaqqis fil-pensjonijiet u jekk għandek tnaqqis f’servizzi oħra żgur li mhux se tqishom bħala affarijiet popolari. Għal dan il-għan l-ESM waqqfet grupp biex tħares lejn dak li għamlet. L-iskop tiegħu dan hu li titgħallem minnu għax meta tkun waqt diskussjonijiet u tkun under pressure tieħu ċerta deċiżjonijiet li mbagħad wara jirriżulta li ma ħallewx l-impatt mixtieq jew forsi ħallew impatt negattiv. Allura hemmhekk ħarġu diversi konklużjonijiet u diversi rakkmandazzjonijiet li qegħdin hemmhekk sabiex il-pajjiżi jitgħallmu minnhom. Jalla ma jkunx hemm pajjiż ieħor li jmur għall-programm imma sfortuntament id-dinja ma tafx fejn iġġibek. Jiġifieri l-iktar importanti f’dan ir-rapport huwa l-iżvilupp istituzzjonali tal-ESM u l-mod ta’ kif l-ESM qiegħda tħares ‘il quddiem sabiex toffri iktar servizzi lill-pajjiżi membri.

IĊ-CHAIRPERSON: Xtaqtek tispjegali ftit fejn hemm safeguarding the adjustment gains għalxiex qiegħed jirreferi.

IS-SUR ALFRED CAMILLERI: Waħda mill-problemi l-kbar li dejjem ikollok meta pajjiż pereżempju jkun fi programm u qed jagħmel ħafna aġġustamenti. Issa aġġustament x’inhu? Aġġustament strutturali. Jekk inti qed tnaqqas il-pensjonijiet għaliex ikollok il-pensjoijiet għoljin dak huwa aġġustament strutturali. Jekk inti għandek ċerti prattiċi oħrajn fid-diversi oqsma tiegħek, waqt li qed tibdilhom ... Ħafna drabi li jista’ jiġri hu li dawk ikunu hemm u jsiru sakemm wieħed joħroġ mill-programm imma mbagħad wara jkun hemm tentazzjoni li dak li qed iweġġa’ lin-nies jerġgħu jmexxuh għal kif kien qabel.  

IĊ-CHAIRPERSON: Fhimtek. Allura dak li tkun iggwadanjajt terġa’ titilfu.  

IS-SUR ALFRED CAMILLERI: Allura hemm mekkaniżmu li jgħidulu l-post programme surveillance fejn dawk il-pajjiżi li ħarġu mill-programm xorta jibqgħu taħt sorvelja u jridu jirrapportaw fuqhom. Il-Ministru tal-Eurogroup kull tliet xhur naħseb ...

IĊ-CHAIRPERSON: Wieħed irid iżomm ma’ dawk il-kriterji anke wara għax inkella jerġa’ jiġi koppi. 

IS-SUR ALFRED CAMILLERI: Inkella dak li tkun irbaħt u t-tbatijiet li tkun batejt u t-titjib li tkun għamilt terġa’ titlef kollox. Dak hu l-iskop tiegħu.  

[bookmark: _Hlk49843557]IĊ-CHAIRPERSON: Sur Camilleri, nirringrazzjak tal-għarfien li tajtna. Naħseb li kellna nistaqsu staqsejnieh, anke waqt il-preżentazzjoni li tajtna. B’hekk ġejna in order f’dan il-Kumitat u qegħdin up to date. Fil-fatt ninsab kuntent li f’temp ta’ ftit ħin irnexxielna naqtgħu ċerta backlog li kien hemm u qegħdin in order. Nirringrazzjak. 
APPROVAZZJONI TAR-RAPPORT “L-IMPATTI EKONOMIĊI U RAKKMANDAZZJONIJIET POST-COVID-19” MAĦRUĠ MILL-KUMITAT PERMANENTI DWAR L-AFFARIJIET EKONOMIĊI U FINANZJARJI

IĊ-CHAIRPERSON: Nistgħu ngħaddu għat-tieni item fuq l-aġenda tagħna. Kull Membru għandu quddiemu kopja tar-rakkmandazzjonijiet li kellna wara l-maratona ta’ kelliema li kellna u li kellmuna fuq l-impatti ekonomiċi mis-setturi rispettivi tagħhom. Dawn ir-rakkmandazzjonijiet twasslu għad-diskussjoni anke fuq livell parlamentari biex naraw x’miżuri għandhom jittieħdu post-COVID-19 ħalli nerġgħu nirritornaw għan-normal. Ovvjament kulħadd tkellem mil-lenti tal-qasam tiegħu. Jien qiegħed nassumi li ħafna minnkom ma kellhomx iċ-ċans li tanalizzaw dan ir-rapport, u anke b’rispett lejn il-Membri nieqsa, nissuġġerixxi li nagħtu ftit aktar ċans ħalli kulħadd jilħaq jara dan ir-rapport sew u mbagħad napprovawh fil-laqgħa li jmiss.  

ONOR. EDWARD SCICLUNA: Jien ukoll qiegħed nara dan ir-rapport għall-ewwel darba u ma nistax nitkellem fuq il-kontenut tiegħu. Għalkemm mill-ftit li rajt jidher li huwa sommarju ta’ dak li ntqal f’dik il-laqgħa. Fl-opinjoni tiegħi biex it-titolu ma jkunx misleading, mhux b’xi intenzjoni misleading imma fis-sens biex inkunu fidili ma’ dak li ntqal, tajjeb ngħidu li dawn kienu numru ta’ laqgħat fejn ġew mistiedna uffiċjali, li tista’ ssejħilhom esperti però hemm hearing fil-Parlament, speċjalment fil-Parlament Ewropew, fejn għandek esperti indipendenti fl-ekonomija pereżempju u dawn jgħidulek x’jaħsbu fuq ħaġa jew oħra. Jew inkella, li ma kienx l-iskop tagħna, aħna naqblu fuq l-esperti li għandna nsejħu quddiemna. Pereżempju naħa tissuġġerixxi żewġ ismijiet, aħna nagħmlu l-istess u jkollna laqgħa b’erba’ esperti b’opinjonijiet diversi. Dik hija tip ta’ laqgħa li nispera li fil-futur ikollna bħalha fuq kwalunkwe suġġett ekonomiku jew finanzjarju li nkunu nixtiequ niddiskutu. 

L-ieħor huwa fejn uffiċjali, anke jekk ikunu uffiċjali tal-Gvern ... Pereżempju l-Gvernatur huwa uffiċjal għoli tal-Bank Ċentrali. Tista’ tgħid li huwa espert? Tista’ tgħidlu espert.  Is-CEO tal-Malta Tourism Authority huwa espert? Huwa uffiċjal, jiġifieri aħna qed nirreferu għalihom bħala esperti. Issa mhux qed ngħid li mhumiex jew li ma jifhmux fis-suġġett. Dan jgħodd ukoll għas-settur privat, fejn kellna lil GRTU, il-Malta Developers’ Association, eċċ. imma rridu nkunu ċari li dan huwa sommarju ta’ dak li ntqal minn uffiċjali li jirrappreżentaw is-settur tagħhom. Fil-fatt hawnhekk għandna lista tal-organizzazzjonijiet li aħna smajna l-opinjoni u r-rakkmandazzjonijiet tagħhom. Dan qed ngħidu biex dak li jkun ma jmurx jaħseb li dan huwa rapport ta’ xi esperti indipendenti jew whatever. Għalhekk qed ngħid li t-titolu tiegħu għandu kemm jista’ jkun jagħti l-impressjoni ... Dan huwa sommarju ta’ x’intqal f’dawk il-laqgħat. 

IĊ-CHAIRPERSON: Point taken u nikkonsidraw it-tibdil tiegħu. Insejjaħ issa lil Onor. Grech.

ONOR. CLAUDIO GRECH: Ovvjament dan ir-rapport ġie issa quddiemna u allura rridu nduru l-kontenut tiegħu. Aħna fhimna li dawn kienu r-rakkmandazzjonijiet ta’ dawn l-entitajiet u mhux rakkmandazzjonijiet tal-Kumitat. Fil-fatt huma għamlu ħafna rakkmandazzjonijiet u allura naħseb li dan irid jiġi rifless hawnhekk. Aħna se nduruh u niġu lura bil-feedback tagħna fil-laqgħat li ġejjin.  

IĊ-CHAIRPERSON: Magħna hawn ir-research analyst u allura nixtieq nissuġġerixxi  li minflok rapport ngħidu “Rendikont dwar l-impatti ekonomiċi u rakkmandazzjonijiet post-COVID-19” u b’hekk inkunu qed niġbru dak li qalu ż-żewġ Membri ta’ dan il-Kumitat. Fuq dak li qal l-Onor. Grech naqbel u nħeġġeġ lill-Membri sabiex jekk għandkom xi osservazzjonijiet li tixtiequ tgħaddu, tgħadduhom fil-laqgħa li jmiss, fejn se jkollna ċ-ċans li niddiskutuhom u b’hekk issir il-konklużjoni ta’ dan id-dokument u nippreżentawh lill-Kamra b’mod komplut. 

AFFARIJIET OĦRA

[bookmark: _Hlk49843587]IĊ-CHAIRPERSON: Nixtieq ninforma lill-Kumitat li kelli diskussjoni mal-Onor. Grech u mal-Whip tal-Oppożizzjoni u qbilna li l-laqgħa li kellna skedata għal għada nipposponuha. Għaldaqstant nitlob lis-Segretarju tal-Kumitat sabiex jiċċirkola email b’opzjoni ta’ żewġ ġranet biex insibu data konvenjenti għal kulħadd, anke b’rispett għal dawk il-Membri li ġew notifikati bil-laqgħa ta’ għada u li ma jinstabux hawn illum.

ONOR. CLAUDIO GRECH: Sur President, aħna qbilna li d-data trid tkun għall-ġimgħa d-dieħla. Jiġifieri jew nhar it-Tlieta jew nhar l-Erbgħa li ġejjin.  

IĊ-CHAIRPERSON: Mela allura niġu fit-tmiem tal-laqgħa tal-lum. Nirringrazzjakom. 

Fil-5.23 p.m. id-diskussjoni ġiet fi tmiemha u l-Kumitat aġġorna għal data u b’aġenda li jiġu komunikati aktar tard.

